
‘Does 'na’r un enw lle yn henach nac enwau ein hafonydd.  Maent yn tarddu o’r hen Frythoneg, a  byddau’n syndod i sawl Sais mae o’r iaith honno y daw enw prif afon Lloegr sef Y Thames (Tafwys).  Mae yna nifer o rai eraill hefyd.  Felly daeth yr enw Gwili ar dafod lafar yn yr ardal yma ymhell cyn i neb feddwl am enwau fel Llanpumsaint, Cynwil neu Fronwydd.  Mae’n debyg mae ystyr Gwili yw afon hyfryd a dymunol ac nid oes lle i amau hynny.  O’i tharddiad yng nghoedwig Brechfa uwchben Llanllawddog, drwy Bontarsais i lawr i Lanpumsaint, yna ar ystum drwy’r cwm cudd tua Chynwyl, cyn agor mas eto tua Bronwydd, a phrysuro i’w therfyn yn Abergwili, mae hon yn afon gyfeillgar yn unol â’i disgrifiad.
Ar hyd ei thaith bedyddiwyd sawl trigfan, boed fwthyn neu blasty, gyda’i henw ar hyd y canrifoedd.  Ble arall gethech chi enw mor brydferth â Nantcwmgwili  a hwnnw’n adlewyrchu golygfa fendigedig?  Mae dau brif blasty’r gwŷr mowr yn yr ardal yn cario ei henw. Y cyntaf  oedd Plasty Cwmgwili, yn dyddio o’r 15fed ganrif, lle mae’r teulu Philipps yn dal yno (nid camsillafu, mha nhw moin dwy P).  Plas Cwmgwili ger eglwys Llanllawddog yw’r ail, cartref y Llwydiaid o’r 16eg ganrif hyd 1972,( cyn hynny ‘roeddent yn Ystradcorrwg).  Wedyn pan ddaeth y chwyldro diwydiannol a’r rheilffyrdd yma i borthi’r busnes gwlân, sefydlwyd ffatrïoedd, megis Melin Cwmgwili yn Llanpumsaint a melyn Gwili Lan a ffatri Cwmgwili ym Mronwydd.  Adeiladwyd rhes o dai ger capel Bethel Llanpumsaint, Gwili Teras, ac agorwyd siop wedyn yng Ngwili Vale.  Yna rhyw hanner milltir i’r gogledd ar hewl y Bryn  mae enw tŷ Uwchwili yn dynodi’n glir nad oes perygl llifogydd yma.
Ond o fynd yn ôl lan yr afon tua’r dwyrain o’r pentref, down at fferm Glangwili.  Credwch neu beidio bu yma blasty ac ystâd nol yn yr 16eg ganrif, ac mae yna ddogfennau i brofi hynny.  Mwya’r siom felly i nodi  fod haerllugrwydd Seisnigeiddio wedi dileu’r enw erbyn hyn.  Wedi gadael Llanpumsaint rhed y Gwili drwy gwm Tredarren i guddfannau dedwydd tawel, cyn cyrraedd hen orsaf Cynwil lle mae’n croesawu’r Duad.  Yma daw rhagor o enwau megis Dolgwili a Thirgwili, a phan wel ein hafon ragor o olau dydd wrth ymlwybro mas i ddyffryn Bronwydd, gwelwn fferm Glangwili arall ar lethr gerllaw.  Diolch fyth, cadwodd hon ei henw!
Diddorol gweld fod yr afonydd llai a’r nentydd, sy’n bwydo’r Gwili, hefyd yn cael eu hanrhydeddu ar enwau ffermydd a thai.  I gychwyn yng nghwm Llanllawddog mae Ystradcorrwg (cartref y Llwydiaid cyn symud i blasty Glangwili) yn cario  enw’r afon Corrwg , sy’n golygu nant fechan.   Mae tarddiad y Boncath (yr aderyn boda)  yn ardal Alltwalis,  ond cyn iddi  gael ei llyncu gan y Gwili llifa heibio i Lanboncath, ger Penrhewlgam (bu yma ffatri wlân unwaith).  I lawr i Lanpumsaint ac yno gwelir Gerwyn Villa ac yn ddiweddar  Tŷ Nant Cerwyn yn coffau dŵr gwyllt y nant honno’n tywallt o byllau’r Saint.  Mae melyn Glanyrynys a’r ystâd dai diweddar o’r un enw yn ein hatgoffa mae Ynys yw enw’r nant sy’n llifo heibio.  Cyn i’r Duad ymuno a’r Gwili ger hen orsaf Cynwil mae Cwmduad a Blaenduad yn datgelu ei llwybr.  Ystyr Duad yw afon dywyll, daw o dir mawn.
Drwy gydol amser mae dynoliaeth wedi addoli a pharchu ein hafonydd, a mabwysiadu eu henwau ar safleoedd byw, ac maent  yn dal i wneud hynny.   Sylwch  ar enwau rhai o’n tai'r dyddie hyn!  Mae  Bryngwili -  Sŵn y Gwili - Dyffryn Gwili - Berllan Gwili - i gyd yn datgan eu balchder o’r cysylltiad.  Wedi i Reilffordd Brydeinig roi’r  ffidil yn y to yn y 1960degau,  daeth Rheilffordd Gwili i gynnig anadl newydd i’r cwm.  A phan sylweddolodd yr awdurdodau o’r diwedd fod -Ysbyty Cyffredinol Gorllewin Cymru Caerfyrddin - yn llond pen diflas diwerth, dyma nhw’n cytuno a’r hyn oedd ar lafar gwlad bob dydd  . Ie!  Ysbyty Glangwili!

